
2. Ikasgaia
  

Garezuroinaldeko hezurrak

Etmoide hezurra 1

Hezur txiki bakun eta simetrikoa da, sudurbarrunbearen goi aldean eta betzulo 
bitartean kokatua. Gehienbat sudurbarrunbearen eta betzuloen egituran aurkitzen bada 
ere, etmoide hezurraren zati txiki bat agerian da garezurraren aurreko hobian ere. 

Etmoide hezurraren kokapena garezurrean aurreko, alboko eta goiko ikuspegietatik.

Egitura aldetik hiru osagai nagusi bereiz dakizkioke, bata bakuna eta erdigunean 
kokatua, eta bere alboetan besteak. Osagai bakuna xafla zut 2 izeneko plaka bertikal zapal 
eta mehe bat da. Erdiko planoan orientatuta dago, beste hezur eta kartilagoz batera sudur
trenkada 3 eraikitzen, eta sudurbarrunbearen goi aldeko zatian kokatzen da. 

Bestetik, xafla zutaren eskuin eta ezkerrean etmoidelabirinto 4 bana aurkitzen da. 
Labirinto bakoitza hezurxaflatxoz eta hutsunez osatutako hezur konplexu eta hauskorra 
da. Labirintoak sudurbarrunbearen eta betzuloaren arteko tartea hartzen dute eta hortaz 
sudurbarrunbearen albo aldeko hormaren zati nagusia osatzeaz gain betzuloaren 
erdialdeko horma ere bai. 

Etmoide hezurra bere inguruko hainbat hezurrekin elkartuta dago eta harremanean 
dago sudurbarrunbearekin, betzuloekin eta garezurraren aurreko hobiarekin. 

Eskuineko eta ezkerreko labirintoak hezurxafla mehez osatutako masa irregular 
txikiak dira, ez dira beraz hezur beteak. Xaflen arteko hutsune txiki hauek etmoidegelatxo
5 izenez ezagutzen dira. Etmoidegelatxoek, beste zenbait zokogune eta espaziorekin batera

1 Os ethmoidale
2 Lamina perpendicularis
3 Sudur-trenkada sudur-barrunbea bi espaziotan banatzen duen xafla mehea da, hezur eta kartilagoz osatua. 
4 Labyrinthus ethmoidalis 
5 Cellulae ethmoidales

oro har sinu pneumatiko izeneko barrunbesistema bat osatzen dute 6. Zabalagoak dira 
batzuk eta estuestuak besteak, eta denak nahiko aldakor handieran eta egituran. Gelatxo 
guztiak irekiak dira eta harremanean daude bai aldameneko beste gelatxo batekin, 
aldameneko hezur baten gelatxo edo barrunbe nagusiago batekin, edo sudur
barrunbearekin. Labirintoan duten kokapenaren arabera aurreko, erdiko eta atzeko 
gelatxoak bereizten dira; aurreko gelatxoek harreman nagusia dute bekokihezurrarekin, 
eta berriz erdikoek eta atzekoek harreman zuzenagoa dute sudurbarrunbearekin.  

Labirinto bakoitzaren albo aldeko horma betzulora begira orientatutako xafla 
karratu samarra da, leuna, mehe eta hauskorra. Osatu ere, xafla karratu honek betzuloaren 
erdialdeko hormaren zatirik handiena osatzen du, eta honegatik betzuloko xafla 7 izena 
ematen zaio. Bertan betzuloa osatzen duten beste hezurrei lotzen zaie: bekokihezurrari goi
aldean, masailezurrari behean, malkohezurrari aurrean, esfenoide hezurrari atzean, eta 
beheatzeko angeluan ahosabaihezurraren betzuloirtenguneari.  

Betzuloko xaflak betzuloaren erdialdeko hormaren zatirik handiena osatzen du. 
Xaflaren goi aldeko ertza bekokihezurraren etmoidemuxarradurari lotzen zaio. Elkargune 
honetan aurreko eta atzeko etmoidezuloak 8 kokatzen dira. Zulook ez daude agerian 
etmoide hezurra edo bekokihezurra bereiz daudenean, biak elkartzean osatzen dira. 
Aurreko etmoidezuloa bekokihezurraren eta etmoide hezurraren bitartetik bahe itxurako 
xaflaraino iristen den kanal txiki baten sarbidea da. 

Labirintoaren erdialdeko horma, berriz, irregularra da eta sudurbarrunbera begira 
orientatuta dago, xafla zutetik oso gertu. Horma irregular hauek sudurbarrunbearen goiko 
zatiaren albo aldeko hormak osatzen dituzte. Xafla zuta erauzi eta labirintoaren aurpegi 
honi erdialdetik albo alderantz begiratzen bazaio, sudurmaskor 9 izeneko bi xafla mehe 
ganbil samar antzematen zaizkio, biak gutxi gorabehera horizontalak. Batez ere beheranzko
hezurproiekzioak dira, beren beheko ertza labirintorantz batzen edo kiribiltzen badira ere. 
Aurre aldean eta goiko muturrean labirintuari lotuta daude, baina atze aldeko muturra zein
beheko ertza lokabe dira. Arauz goiko eta erdiko sudurmaskor 10 bana aurkitzen dira 
eskuinean zein ezkerrean. 

Batzuetan sudurmaskor goren 11 izeneko hirugarren aldakor txikiago bat ere aurki 
daiteke, goiko maskorra baino gorago. 

Maskor bakoitzaren azpian sudurmeatu 12 izeneko espazio bana kokatzen da. 
Goiko eta erdiko maskor azpietan, hortaz, goiko eta erdiko meatu bana aurkitzen da, 
hurrenezhurren, eta maskor gorena azaltzen den kasuetan ere meatu goren bat aurkitzen 

6 Ikusi aurrerago bekoki-sinua, esfenoide-sinua eta masail-sinua batez ere. Loki-hezurraren mastoide-irtengune 
barruan ere mastoide-gelatxoak aurkitzen dira. Hauez gain gelatxo txiki aldakorrak aurki daitezke masailezurra eta 
ahosabai-hezurra etmoide hezurrarekin elkartzen diren tokian edo bekoki-hezurraren etmoide-muxarraduran ere. 

7 Lamina orbitalis. Denbora luzez Lamina papyracea izenez ezagutu izan da, hauskorraren hauskorrez papiro bat 
baino sendoagoa ez dela adierazteko. 

8 Foramina ethmoidalia, berez Foramen ethmoidale anterius eta Foramen ethmoidale posterius, hurrenez hurren. 
9 Concha nasalis
10 Concha nasalis superior eta Concha nasalis media
11 Concha nasalis suprema
12 Meatu bat (Meatus) kanal edo pasabide baten irekiunea da. 

da bere azpian. Meatuak sudurbarrunbearen azpiespazio edo zokoguneak dira, eta beraz 
zuzenean harremanean daude sudurbarrunbearekin. Labirintoko gelatxoekin ere 
harremanean daude eta esan daiteke etmoidegelatxoak sudurbarrunbera meatuen bitartez
irekitzen direla. Bereziki, goiko sudurmeatua atzeko etmoidegelatxoekin hartuemanean 
dago, eta erdiko meatua berriz erdiko eta aurreko gelatxoekin gehienbat. 

Bestalde, labirintoaren goiko aurpegia edo sabaia ez da itxia, eta beraz goiko 
eskualde honetako gelatxoek ez dute berez sabairik. Etmoide hezurraren goiko gelatxo 
hauei bekokihezurraren etmoidemuxarradura 13 eransten zaie eta muxarradurak berak 
ixten ditu goitik gelatxoak, sabai antzera. Muxarraduran, labirintoari eransten zaion 
aurpegian ere gelatxo antzeko sakonuneak aurkitzen dira eta hauexek dira labirintoaren goi
aldeko gelatxoen egitura goitik osatzen dutenak edo sabaia ematen dietenak. 

Halere, aurre aldeko etmoidegelatxoek beren goi aldeko mugakideekin duten 
harremana ezberdina da. Bada, etmoide hezurraren aurre aldeko muturreko gelatxoei ez 
zaie goitik etmoidemuxarradura itxia eransten, baizik eta bekokihezurraren sudurreko zati
irekia. 

Sudurreko zati hau bekokihezurrak berak barruan duen bekokisinu 14 izeneko sinu
pneumatiko propio baten sarbide bezala ikus daiteke (ik. aurrerago bekokihezurraren 
anatomia), eta hortaz aurreko etmoidegelatxoak goitik itxita aurkitu beharrean harreman 
zuzenean daude bekokisinuarekin. Beste hitzetan, esan daiteke bekokisinuak berez 
etmoide hezurraren labirintora irekitzen direla, aurreko gelatxoetara bereziki, eta gelatxo 
hauen bitartekaritzaz daudela harremanean sudurbarrunbearekin, erdiko sudurmeatuaren
bidez. 

Labirintoaren behe aldea ere itxi gabea da. Masailezurraren erdialdeko aurpegian 
goi aldeko ertz irregularrari eransten zaio, eta atzerago ahosabaihezurraren betzulo
irtenguneari. Labirintoaren beheko aurpegi honek gelatxo pneumatiko txiki eta aldakorrak 
era ditzake, bai batarekiko zein bestearekiko elkarguneetan. 

Labirintoaren behe aldearen aurre aldeko zatian gako itxurako irtengune 15 izeneko
xafla estu eta luze bat proiektatzen da beherantz erdiko maskorraren azpian 16, 
masailezurraren masailsinuaren hiatoraino. Irtengune honen behe aldeko muturrak itxi ere
hiatoaren aurre aldeko zatia ixten du, zati batez. 

Etmoide hezurraren goi aldeko muturraren eremu txiki bat garezurraren aurreko 
hobian ageri da. Agerian den zatia bahe itxurako xafla izeneko 17 xafla mehea da, estua 
eta laukizuzen itxurakoa goiko ikuspegitik. Xafla mehe hau da xafla zuta labirintoekin 
lotzen duen zati bakarra, eta sudurbarrunbe eta garezur barruaren arteko muga. 

13 Incisura ethmoidalis 
14 Sinus frontalis
15 Processus uncinatus
16 Errazago ikusten da erdiko maskorra erauziz gero. 
17 Lamina cribrosa

Bere gainazal estua 3040 bahe itxurako zulotxoz 18 josita dago. Xaflaren 
perimetroa bekokihezurraren etmoidemuxarraduraren ertzek mugatzen dute alboetan eta 
aurre aldean. Xaflaren aurre aldeko muturrak eta bekokihezurra elkartzen diren tokian 
zulo itsu 19 izeneko sakonune edo zulotxo azal bat sortzen da. Atzean, berriz, esfenoide 
hezurraren hegal txikiak ditu mugakide. Berez etmoide hezurraren atze alde osoa esfenoide
hezurrari lotuta dago. 

Xaflaren erdigunean agerian da erdiko planoan gorantz proiektatutako oilargangar
20 izeneko irtengune estua. Albo ikuspegitik hiruki itxura hartzen zaio, pixka bat garaiagoa 
aurre aldean. Batzuetan zabala ere izan daiteke eta pneumatizatuta ager daiteke. 
Gangarrari xafla zutak jarraitzen dio bahe itxurako xaflaz beherantz, sudurbarrunbera. 

Esfenoide hezurra 21 

Esfenoide hezurra garezur oinaldearen erdigunean kokatutako hezur bakuna da. 
Erdiguneko zatia gorputz 22 izenez ezagutzen da; etmoide hezurra du aurreko mugakide 
eta berriz atzekoa garondohezurraren clivusa du. 

  

     

Esfenoide hezurraren kokapena garezurrean aurreko, alboko eta goiko
ikuspegietatik.

Gorputzaz gain, beherantz luzatzen zaion pterigoide 23 izeneko irtengune bikote bat 
bereizten zaio, hala nola alboetarantz hedatzen diren hegal izeneko bina irtengune. Atze 
aldean hegal nagusi 24 eta aurre aldean hegal txiki 25 bana bereizten dira. Hortaz, 

18 Foramina cribrosa
19 Foramen caecum. Dura mater luzakin bat eta zain bitartekari txiki bat eduki ohi ditu. 
20 Crista galli. Gangarrari dura mater zati bat lotzen zaio. 
21 Os sphenoidale
22 Corpus
23 Processus pterygoideus 
24 Ala major
25 Ala minor

esfenoide hezurrean zazpi osagai bereiz daitezke, gorputz bakuna eta hiruna irtengune 
eskuin eta ezkerrean. 

Esfenoide hezurraren gorputzaren ezaugarri deigarrienetako bat hipofisiguruinari 
kokapen eta babes ematen dion hipofisihobi 26 izeneko sakonune nabarmen bat da, 
hezurraren goi aldeko edo garezur barruko aurpegian. Hobia hezurrezko klinoide izeneko 
zenbait irtenguneren erdigunean kokatuta dago; denen artean, hau da hobi eta irtenguneen
artean, turkiar jarleku 27 izeneko eskualdetxo edo egitura osatzen dute 28. Aipatutako 
irtenguneak lau dira guztira, horietako bi hobi aurrean eta beste biak hobi atzean kokatzen 
direlarik. Hobi aurrekoan aurkitzen diren aurreko klinoide irtenguneak 29 hegal txikien 
atzeranzko proiekzioak dira. Hobi atzean, atzeko klinoide irtenguneak 30 beste bi luzakin 
txikiagoak dira. Aurreko bi klinoide irtenguneen bitartean kiasma aurreko ildo 31 izena 
duen zeharka orientatutako ildo edo sakonune labur bat aurki daiteke. Ildoaren eskuin eta 
ezkerreko muturretako bakoitzean sarbide bana aurkitzen da, ikusmennerbioa betzulora 
daraman ikusmenkanalaren 32 sarbidea hain zuzen. 

Kiasma aurreko ildo atzean jarlekuaren tuberkulu 33 izeneko ganbilgune aldakor 
bat aurki daiteke, eta izan ere batzuetan tuberkuluaren albo aldeetako muturrak irtenak 
izan daitezke; honakoetan mutur irten hauei erdiko klinoide irtengune izena ematen zaie
34. 

Turkiar jarlekua esfenoide hezurraren gorputzaren goi aldeko zatian kokatzen den 
bitartean, gorputzaren albo aldeetako aurpegietatik hegal nagusiak proiektatzen dira 
alboetarantz. Alboko aurpegi honetan karotidaildoa 35 izeneko aztarna aldakorra 
aurkitzen da, sakonagoa batzuetan eta azalago edo bereizgaitzago beste batzuetan. 

26 Fossa hypophysialis. Bertan hipofisi izeneko guruina ezartzen da. 
27 Sella turcica
28 Turkiar jarlekuaren deskribapenek ez dute aho batez definitzen klinoide irtenguneak jarlekuaren osagai direnik ala 

mugakide besterik ez, eta batzuentzat hipofisi-hobia jarlekuaren gunerik sakonekoena besterik ez da. Hemen 
klinoide irtenguneak turkiar jarlekuaren osagaitzat hartuko dira.  

29 Processus clinoideus anterior 
30 Processus clinoideus posterior
31 Sulcus prechiasmaticus. Eskuineko begitik sortzen den ikusmen-nerbioa garunaren ezkerreko hemisferioraino 

abiatzen da, eta ezkerreko begitik sortua berriz eskuinekora, beraz bi nerbioek elkar gurutzatzen dute. Gurutzatze 
tokia kiasma izenez ezagutzen da eta turkiar jarlekuan kokatzen da hain zuzen. Kiasma aurreko ildoa kiasmak 
hezurrean uzten duen aztarna da.  

32 Canalis opticus
33 Tuberculum sellae
34 Erdiko klinoide irtengunea lokarri ehunezko zubi batez lotuta dago hemen aurreko klinoide irtengunearekin, eta 

toki honetatik karotida arteriaren bukaera muturra dura materra zulatuz garunaren beheko aurpegiraino iristen da. 
Biztanleen %8tan gutxi gorabehera lotura hau hezurtu egiten da eta aurreko eta erdiko klinoide irtenguneak elkarri 
hezurrezko zubitxo baten bitartez lotuta aurkitzen ditugu. Zubitxo honek sortzen duen botoi-zuloa karotida-
klinoideetako zulo  (Foramen caroticoclinoideus) izenez ezagutzen da.  

35 Sulcus caroticus. Karotida arteria zulo urratuaren eskualdetik gorantz abiatzen da esfenoide hezurraren 
gorputzaren albo aldetik aurreko klinoide irtengunearen azpiraino. Albo aldeko aurpegi honi erantsita ere
leize itxurako zainzabalgunea aurkitzen da, eta karotida arteriak zabalgune barrutik egin beharko du 
bere goranzko bide labur hau. Aurreko klinoide irtengune azpira iritsita, arteria atzerantz okertzen da 
jarlekuaren tuberkulu albotik, ondoren dura materra zulatzeko. Karotida ildoa arteriak bere goranzko 
bidean eragindako aztarna besterik ez da. 

Esfenoide hezurraren gorputzaren barrua hutsa da turkiar jarleku azpian. 
Esfenoidesinu 36 izena hartzen duen hutsune hau garezurreko sinu pneumatikoen 
osagaietako bat da, bekokisinuarekin, masailsinuarekin eta etmoidegelatxoekin batera 
besteak beste. Esfenoide sinua hutsune bakuna izan daiteke, edo sinua bi edo zati 
gehiagotan bana dezaketen trenkadatxo bat edo gehiago izan ditzake barruan. 

Esfenoide hezurraren gorputzaren aurre aldeko aurpegia bi hezurri lotuta dago. 
Batez ere etmoide hezurraren labirintoari sendo lotuta dago, aurpegi irregular samar batez.
Beherago, aurrebeheko aurpegian alegia, vomer hezurrari lotzen zaio, erdiko marran goitik
behera orientatutako gangartxo bakun bat duen rostrum izeneko aurpegi batez. Vomer 
hezurrean gangartxo honekin bat egiteko luzetarako ildo bat bereizten zaio. 

Gorputzaren atze aldeko aurpegi karratua garondohezurraren clivusari lotzen zaio
37. 

Hegal txikiak hezurraren aurre eta goiko zatian aurkitzen dira. Hegaletako bakoitza 
hiruki itxurako zati zapal samarra da; bakoitza aurreko klinoide irtenguneetatik albo 
aldeetarantz abiatzen da, atze aldeko ertz zorrotza lokabe duela. Hegal txikien ertz hauek 
garezurraren aurreko hobiaren atze aldeko mugarria dira. Bestetik, hegal txikien behe 
aldeko aurpegia betzuloan ere agerian da eta betzuloaren erpinaren eraikuntzan esku 
hartzen du. Hegal txikien aurre aldeko muturra latza da, bekokihezurraren betzuloko 
zatiarekin sendo bat egiteko. 

Esfenoide hezurraren bi hegal nagusiak ere gorputzetik alboetarantz proiektatzen 
diren luzakinak dira, baina halere hegal txikiena baino egitura konplexuagoa dute. Egitura 
konplexuagoa da izan ere, hegal bakoitzak lau eskualde edo espazio oso ezberdinetara 
begira dauden hiru zati edo osagai dituelako. Hiruetan nagusiena horizontala da eta 
garezur barrunbera du bere aurpegietako bat eta garezuroinaldearen behera bestea. 
Barrura begira dagoen aurpegia garunari begira dago hortaz, eta harreman honegatik 
garuneko aurpegi 38 izena ematen zaio. Zabala da aurre aldean eta estutuz doa atze 
alderantz, mutur zorrotz baten antzera bukatuz. Atzeko mutur honetan esfenoide 
hezurraren arantza 39 izena hartzen duen beherantz proiektatutako luzakin latz bat 
antzematen zaio. Garuneko aurpegian garezurraren erdiko hobiko zenbait pasabide nagusi 
aurkitzen dira. Arantzatik oso gertu arantzazuloa 40 aurkitzen da, erdialderago eta 
aurrerago arrautza itxurako zuloa 41, eta are aurre eta erdialderago zulo biribila 42. 
Garuneko aurpegian sarritan garunaren lokilobuluaren behe aldeko aurpegiak eragindako 

36 Sinus sphenoidalis
37 Esfenoide-garondoetako lotunea kartilagozkoa (sinkondrosia) izaten da hamaseitik hogei urte bitartera arte, 

garezurrak aurretik atzerako ardatzean haztea izan dezan. 
38 Facies cerebralis
39 Spina ossis sphenoidalis. Osagai honetara loki-barailetako giltza-kapsula eta zenbait lotailu lotzen dira besteak 

beste. 
40 Foramen spinosum. Pasabide honetatik erdiko meninge-arteria artzen da garezur barrura. Garuneko aurpegiaren 

agerian izaten da atze aldeko muturrean gehienetan arteriak berak eraginiko aztarna. 
41 Foramen ovale. Ikusi garezur oinalderi dagokion atalean pasabide bakoitza erabiltzen duten osagaiak.
42 Foramen rotundum

aztarna aldakorrak ere aurki daitezke. Batzuetan zainzulo 43 izeneko pasabide aldakor bat 
ere aurki daiteke arrautza itxurako zuloaren eta karotidaildoaren bitartean. 

Hegal nagusietan behera begira dagoen aurpegiak loki azpiko aurpegi 44 izena 
hartzen du, izen bereko espazio edo hobira begira baitago. Aurpegi honetara irekitzen dira 
arrautza itxurako zuloa eta arantzazuloa; zulo biribila, ostera, ez da aurpegi honetara 
irekitzen, pterigoideahosabaietako hobiaren goi aldeko zatira baizik. 

Bigarren osagai edo zatia hegal nagusiaren albo aldeko muturrean kokatutako xafla 
zut zapal samar bat da. Xaflaren aurpegietako bat garezur barrura begira dago eta bestea, 
ahur samarra, lokieskualdera eta garezurrez kanpora hortaz. Kanpoko aurpegi honi loki 
aldeko aurpegi 45 izena ematen zaio. Loki aldeko aurpegia, zuta, eta loki azpiko aurpegi 
horizontala loki azpiko gangar 46 izeneko ertz labur eta latz samar batean elkartzen dira, 
garezurraren kanpoko gainazalean. 

Hirugarren osagai edo zati txikiena garezurraren erdiko hobiaren eta betzuloaren 
artean aurkitzen da, hobiaren aurreko muturrean beraz. Trenkadatxo leun eta mehea da, 
zuta, hegal txikiak baino beherako kokatua, aurreko aurpegia betzuloa begira  47 eta 
atzekoa erdiko garezurhobira begira duela. 

Kokapen honetan, hegal txikien eta nagusien artean goiko betzuloarteka 48 izeneko
espazio edo bitarte estu bat eratzen dute. Artekaren erdialdeko zatiak zentimetro inguru 
izaten du altueran eta ikusmenkanaletik oso gertu kokatzen da. Albo alderago, berriz, 
arteka estutuz eta gorago kokatuz doa, hegal nagusiek eta txikiek azkenik bat egiten duten 
arte. 

Pterigoide irtenguneak esfenoide hezurraren behe aldeko zatian kokatuta daude, 
gorputz azpian, eta garezurrez kanpoko aurpegian besterik ez daude agerian. Irtengune 
bakoitza beherantz proiektatutako bi xafla mehez osatuta dago; biak daude aurre aldean 
elkarrekin ia guztiz bat eginda eta goi aldean gorputzari lotuta, eta atze aldeko ertzak 
lokabe dituzte. 

[Pterigoide irtengunearen] erdialdeko xafla 49 luze eta estu samarra erdiko 
planotik gertuen kokatutakoa da. Bere behe aldeko muturra milimetro gutxiko pterigoide
gako 50 izeneko hezurluzakin oker batez bukatzen da. Goiko muturrean, berriz, xafla 
gorputzari lotzen zaion eskualdean, pterigoideahosabaietako hobiraino daraman 
pterigoidekanalaren 51 sarbidea aurkitzen da. 

43 Foramen venosum
44 Facies infratemporalis
45 Facies temporalis. Kokapen honetan loki-eskualdeko beste hezurrekin lotuta dago, zehazki bekoki -, pareta-, loki- 

eta masailalbo-hezurrei lotuta. 
46 Crista infratemporalis
47 Facies orbitalis
48 Fissura orbitalis superior. Arteka honetatik begiaren nerbio eragileak igarotzen dira, hala nola begi-nerbioaren 

sinpatikoa eta begi-nerbioaren sudur-, malko- eta bekoki-adarrak. 
49 Lamina medialis [processus pterygoidei]
50 Hamulus pterigoideus. Gakoak polea funtzioa betetzen du ahosabai errezelaren gihar tinkatzailearen tendoiari 

norabidez aldatzen laguntzeko. 
51 Canalis pterygoideus, nerbio homonimoaren pasabide. 

Erdialdeko xaflaren eskualde honetan bertan, erdiko planorantz rostrumerantz 
proiektatzen den vaginalis irtengune 52 izeneko xaflatxo mehe bat kokatzen da. Xafla 
honen ertza vomerraren hegalaren arte luzatzen da eta era honetara bi ertzek 
vomerovaginalis ildo 53 izeneko bitarte estu bat mugatzen dute. Vomer hezurrarekin duen 
harreman horrez gain, vaginalis irtengunea oso gertu aurkitzen da ahosabaihezurraren 
esfenoideirtengunetik ere, eta bion artean palatovaginalis ildo 54 izeneko espazio irregular
eta estu bat mugatzen dute. 

[Pterigoide irtengunearen] alboko xafla 55 zabalagoa izaten da eta motzagoa 
altueran. Bere atze aldeko ertz lokabean, ertzaren altuera erdian gutxi gorabehera, 
pterygospinosus irtengune izeneko muturtxo aldakor bat aurkitu ohi da 56. 

Erdialdeko eta alboko xaflen atze aldeko aurpegian, bi xaflek pterigoidehobi 57 
izeneko sakonune nabarmen bat sortzen dute elkarren artean. Hobiaren goian, irtengunea 
gorputzari lotzen zaion tokian, gehienetan eskafoide hobi 58 izeneko txalupa itxurako 
hobitxo estu eta aldakor bat antzeman dakioke. 

Bi xaflak aurre aldean bat eginda badaude ere, beheko muturrean bi xaflak aske 
daude elkarrengandik eta beren bitartean hozka antzeko pterigoidemuxarradura 59 
izeneko espazio bat mugatzen dute. 

  

Lokihezurra 60

Buruaren albo aldean, lokietan eta belarri aldean kokatutako hezur bikoitia da. Bere 
barruan dauzka tinpanobarrunbea eta entzumen eta orekaorganoak. 

     

52 Processus vaginalis
53 Sulcus vomerovaginalis. Esfenoide-ahosabaietako arteriaren adar baten pasabide da. 
54 Sulcus palatovaginalis. Masail-nerbioaren eztarri-adarra eta eztarriarentzako masail-arteriaren adartxoak daramatza.
55 Lamina lateralis [processus pterygoidei]
56 Alboko xaflaren atze aldeko ertz lokabean pterigoide arteko faszia lotzen da batez ere, eta ertzaren altuera erdian 

gutxi gorabehera esfenoide hezurraren arantzatik beherantz datorren pterygospinosus lotailua ere lotzen da 
(Civininiren lotailu izenez ere ezagutzen da). Lotailua sarritan hezurtu egiten da eta honakoetan Pterygoespinosus 
zulo izeneko hezurrezko botoi-zulo bat sortzen da; bertatik baraila-nerbioaren zenbait adar igarotzen dira. 

57 Fossa pterygoidea
58 Fossa scaphoidea. Hau izaten da ahosabai errezelaren gihar tinkatzailearen haragizko zatia esfenoide hezurrari 

otzen zaio tokia. 
59 Incisura pterigoidea.
60 Os temporale.

Lokihezurraren kokapena garezurrean alboko, atzeko eta beheko ikuspegietatik.

Hiru zati nagusiz osatuta dago 61: ezkata 62, tinpanohezurra 63, eta harri itxurako 
zatia 64. 

Ezkata izena hartzen du lokihezurraren alboko ikuspegiko zatirik handiena – goi  
aldean batez ere – osatzen duen horma zapal eta zutak. Ezkata ez du horma zut honek 
soilik osatzen, bi zati edo osagai hartzen baitzaizkio aintzat. Horma zutaz gain, ezkata 
osatzen du beherago aurrerantz proiektatzen den masailalboirtengune 65 izeneko luzakin 
nabarmenak ere. Irtengunea estuestua da bere aurre aldeko muturrean, baina atze aldeko 
erroa zabalagoa eta konplexuagoa da. Aipagarri dira atze aldeko zati honen eskualdean 
azaltzen diren zenbait osagai. Irtengunearen erroaren behe aldean kanpoko entzumen
meatu 66 izeneko zulogune nabarmena aurkitzen da. Hauxe da entzumenkanalaren 
sarbidea, belarritik tinpanobarrunbera artekoa. 

Meatuaren goi eta apur bat atze aldean belarriko kartilagoak lotzen zaizkio 
hezurrari, eta bertan finkatzeko meatu gaineko arantza 67 izeneko hezurrezko irtengune 
txiki aldakor latz bat aurki daiteke. Ezten honen goiatze aldeko eremuak meatu gaineko 
hobitxo 68 izena hartzen du, beti hobi itxura ez badu ere. 

Kanpoko entzumenmeatua tinpanohezur izeneko xafla zapal txiki batek 
inguratzen du zati batez, bereziki behe eta aurre aldetik. Tinpanohezurraren zati hau 
tinpanoeraztun 69 izenez ezagutzen da. Tinpanohezurra berez gutxi gorabehera koroa
planoan orientatutako karratu itxurako xafla zapal bat da, bere aurre aldeko aurpegia loki 
azpiko hobira begira dagoela. Tinpanohezurraren albo aldeko ertzak tinpanoeraztuna 
osatzen duen bitartean, gainontzeko zati nagusiena erdialderantz hedatzen da karotida
kanalera iritsi arte. Zati nagusi honen atzeatzean ezten itxura duen estiloide irtengune 70 
izeneko beheranzko proiekzio luze eta nabarmen bat kokatzen da. Irtengune hau berez 
harri itxurako zatiaren osagai da, ez tinpano hezurrarena. Bada, tinpanohezurraren zati 
nagusi zapal honek aurretik estali eta ezkutatu egiten du estiloide irtengunean erroa, eta 
estiloide irtengunearen zorro 71 izena hartzen du. Xaflaren goi aldeko muturra harri 

61 Jaiotorduan hiru zati hauek bereiz aurki daitezke eta jaio ostean bat eginez datoz. Mastoide irtengunea 
harri itxurako hezurraren zatitzat hartzen da. 

62 Berez lokihezurraren ezkata itxurako zatia (Pars squamosa). 
63 Berez lokihezurraren tinpanozatia (Pars tympanica). 
64 Pars petrosa.
65 Processus zygomaticus. Masailalbo-arkuaren (Arcus zygomaticus) bi osagaietan atzekoa da; aurreko masailalbo 

hezurraren loki-irtengunea da. 
66 Meatus acusticus externus
67 Spina suprameatica
68 Foveola suprameatica
69 Anulus tympanicus
70 Processus styloideus. Garapen aldetik jatorri ezberdinekoa da, bigarren zakatz-uztaiaren eratorri da-eta. Jaiotorduan

ez dago oraindik ere loki-hezurraren gainontzeko zatiekin bat eginda.  
71 Vagina processus styloidei

itxurako hezurrarekin elkartzen den tokian tinpanoharrietako arteka 72 izeneko irrikitu 
estu bat kokatzen da, bi osagaiek bat egiten duten lekuan. 

Aurrerantz meatuaren hurrengo, lokibarailetako giltzaduran esku hartzen duten 
osagai nagusiak aurkitzen dira. Segituan barailahobi 73 izeneko sakonune nabarmena 
kokatzen da. Behetik begiratuta arrautza itxurako perimetroa duen gainazal leun bat bezala
ikusten da. Hobiaren ardatz nagusia gutxi gorabehera zeharka orientatuta dago 74. 
Entzumenmeatua eta barailahobia goitik beherantz proiektatzen den irtengune txiki batek
banatzen ditu zati batez 75. Barailahobi aurrean giltzatuberkulu 76 izeneko beheranzko 
konkor biribildu nabarmen bat aurkitzen da. Behetik ikusita, bere ardatz nagusia ere 
zeharka orientatuta dago, hobiarena bezala, eta bera ere eragile nagusia da lokibarailetako
giltzaduraren biomekanikan. Bai barailahobia zein giltzatuberkuluaren zati handi bat 
kartilagoz estalita daude bizidunean, giltzaduraren zirkinak biguntzeko. Giltzatuberkulutik
aurrera, masailalboirtengunea aurrerantz libre proiektatzen da lokihezurrarekiko 
bestelako loturarik gabe. 

Kanpoko entzumenmeatu atzean beherantz proiektatzen den mastoide irtengune
77 izeneko piramide itxurako masa handi bat aurkitzen da. Mastoide irtenguneak meatuaren
atze aldeko horma osatzen du, eta meatuaren behe aldean erantsita du tinpanohezurraren 
atze aldeko muturra, meatuaren zorua osatzen duen tokian. Bien arteko elkargunean 
tinpanomastoideetako arteka 78 izeneko irrikitu txiki bat mugatzen dute. 

Mastoideirtengunea ez da hezur betea, bere barrua mastoidegelatxo 79 izeneko 
hainbat hutsune txikik osatzen baitute. Atze aldeko zatia irregularra da eta jostura bitartez 
garondohezurrari lotzen zaio. Eskualde honetan mastoidezulo 80 txikia aurkitzen da, 
batzuetan josturaren mihiztaduretan bertan, eta batzuetan mastoide irtengunearen 
bazterrean. 

Ezkatari erdialdetik begiratzen bazaio bi eskualde bereiz daitezke. Goiko ertza edo 
periferia arku itxurako eskualde estu latz batek hartzen du; zati honek ezkata itxurako 
jostura eratzen du paretahezurrari kanpotik eta behetik erantsiz. Gainontzeko zatia oro har
leunagoa bada ere, ohikoa da bertan garunaren lokilobuluak eta tokiko arteriek 81 
eragindako aztarna aldakorrak aurkitzea. 

72 Fissura petrotympanica. Ezaguna da Glaserren arteka izenez ere. Irrikitu honetatik igarotzen dira parasinpatiko 
sistemako tinpano-soka (Chorda typani) eta aurreko tinpano-arteria. 

73 Fossa mandibularis
74 Onartzen da eskuineko eta ezkerreko barailahobien ardatz nagusiok 155 graduko angelua osatuz 

gurutzatzen direla elkarrekin. 
75 Processus retroarticularis (Giltza atzeko irtengune) izenez jasotzen zuen aurreko Nomina Anatomica izendegiak. 

Oraingo Terminologia Anatomicak, berriz, ez du jasotzen.  
76 Tuberculum articulare
77 Processus mastoideus
78 Fissura tympanomastoidea. Bertatik vagus nerbioaren belarri-adarra kanporatzen da. 
79 CeIlulae mastoideae
80 Foramen mastoideum. Garezur barruko sigma itxurako zabalgunea eta garezurrez kanpoko zainak harremanean 

ipintzen dituen zain baten pasabide da (V. emissaria mastoidea). 
81 Erdiko meninge-arteriak eragindako aztarna gehienbat. Gehienetan bere ibilbideari erraz jarraitzen zaio arantza-

zulora arte. 

Harri itxurako zatia lokihezurraren osagai nagusietako bat da. Bi eskualde bereiz 
dakizkioke egitura aldetik. Batetik harri itxurako zatia bera, piramide egiturakoa eta 
bereziki nabarmena garezur barruan, eta bestetik hezurraren atze aldeko zatia osatzen 
duen mastoide irtengunea, hau ere piramide itxurakoa. Biak dira agerian hezurraren behe 
aldeko aurpegian. 

Lokihezurrari behe aldetik begiratzen bazaio agerian da mastoide irtengunearen 
erpina, eta berau baino erdialderago atzetik aurrera orientatutako mastoidemuxarradura
82 izeneko sakonune luzea aurkitzen da, gutxi gorabehera erpinaren paretik hasi eta 
irtengunearen atze aldeko zatiraino luzatuz. Erraz antzematen zaio hezurrari atze aldetik 
begiratzen bazaio ere. Muxarradura baino milimetro gutxi erdialderago garondo
arteriaren ildo 83 estuagoa aurkitzen da, muxarradurarekin paralelo edo behintzat 
muxarraduraren orientazio bertsuan. Muxarraduraren aurre aldeko muturra baino are 
aurrerago nabarmena dira estiloide irtengune luzea eta bere erroari aurretik erantsitako 
zorroa. Estiloide irtengunearen erroaren atzeatzean estiloidemastoideetako zulo 84 
aldagaitz nabarmena aurkitzen da, erroaren beraren eta mastoide irtengunearen bitartean. 
Estiloide irtengunea harri itxurako hezurraren osagai da, eta hortaz esan daiteke estiloide
mastoideetako zuloa mastoide irtengunearen eta berariazko harri itxurako hezurraren 
arteko mugan bertan dagoela.  

Estiloide irtengunea baino erdialderago bi zulogune nabarmen aurkitzen dira, harri 
antzeko hezurrean. Bietan aurrekoena karotidakanala 85 edo kanalaren garezurrez 
kanpoko irekiera da. Bertaraino iristen da estiloide irtengunearen zorroa. Kanala harri 
itxurako hezur barrura behetik gora sartzen da eta hezur barruan dagoela aurrerantz 
okertzen da, harri itxurako hezurraren erpinean zulo urratuaren eskualdetxoan garezur 
barrunbera irekitzeko. Berriz, karotidakanal atzeatzean jugularhobi 86 izeneko sakonune 
biribildu bat aurkitzen da, lokihezurra garondohezurrarekin elkartzen den tokian. 
Hobiaren erdialdeko ertza jugularmuxarradura izeneko hozka txiki bat da 87. Jugular
muxarraduran, berriz, bi hezurrak ez daude bat eginda eta jugularzulo 88 izeneko tarte 
biribildu irregular bat mugatzen dute, bi hezurrak elkartuta daudela. Muxarraduraren 
erdian gutxi gorabehera jugular barruko irtengune 89 txikiak bi konpartimentu mugatzen 
ditu jugular zulo barruan 90. Karotida kanala eta jugular hobia hezurrezko trenkada mehe 
batek banatzen ditu elkarrengandik. Trenkadatxo honetan tinpanokanaltxo 91 aldakorra 

82 Incisura mastoidea. Toki honetan digastriko giharra lotzen zaio loki-hezurrari. 
83 Sulcus a. occipitalis
84 Foramen stylomastoideum. Aurpegi-kanalaren irtenbidea da; bertatik nerbio homonimoa irteten da mimikarako 

giharreriara bidean. 
85 Canalis caroticus. Karotida kanalaren sarbidea da berez, arteria homonimoa garezur barrura sar dadin. 
86 Fossa jugularis
87 Incisura jugularis 
88 Foramen jugulare. Bertatik gara aldeko IX., X. eta XI. nerbioak igarotzen dira alde batetik, eta bestetik barruko 

jugular zaina eta atzeko meninge arteria.  
89 Processus intrajugularis
90 Atzeko konpartimentu nagusia barruko jugular zainak betetzen du, eta berriz aurreko txikiagotik gara aldeko IX, X 

eta XI. Nerbioak igarotzen dira. 

aurkitzen da, trenkadaren ertzean bertan edo ertzetik gertu trenkadaren aurpegietako 
batean. 

Karotida kanala baino aurre eta erdialderago alderago harri itxurako hezurraren 
erpina aurkitzen da 92, karotidakanalaren garezur barruko irekiera barruan duela. 
Erpinaren aurre aldeko muturra garondohezurraren alboko ertzeraino eta esfenoide 
hezurraren pterigoide irtengunearen erro atzeraino hurbiltzen bada ere, ez dago bi 
hezurrokin bat eginda eta berriz hiruon artean zenbait milimetroko zabalera duen zulo 
urratu 93 irregularra mugatzen dute elkarrekin. Zulo urratua ez da pasabide bat berez, 
bertatik osagai gutxi batzuk igaro badira ere 94. Karotidakanalaren garezur barruko irekiera
zulo urratuaren gaineko eskualdera irekitzen da. 

Loki hezurrari goitik begiratzen bazaio ezkata eta harri itxurako zatiak besterik ez 
dira agerian. Harri itxurako hezurrari piramide egitura antzematen zaio, erpina turkiar 
jarlekurantz proiektatuta duela. Alegiazko piramidearen bi aurpegi garezur barrura begira 
dira, bata garezurraren erdiko hobiaren zoruaren atze aldeko zatia osatuz, eta bestea zuta, 
erdialdera eta atzera begira, garezurraren atzeko hobiaren albo eta aurre aldeko muga 
osatzen duelarik. Bi aurpegiek ertz edo angelu diedro zuzen samarra osatzen dute; harri 
itxurako hezurraren goiko ertz bezala ezagutzen den ertz hau hezurraren erpineraino 
iristen da, zulo urratuko eskualdera hortaz, eta gehienetan harri itxurako goiko 
zabalgunearen ildo 95 izeneko aztarna aldakorra antzematen zaio bere gainean. 

Harri itxurako hezurraren goi aldeko aurpegiaren erdigunean gutxi gorabehera arku
itxurako goragune 96 izeneko gune ganbil samar txiki eta aldakor bat antzematen zaio. 
Hurrengo, albo alderago, tinpanoestalkia 97 kokatzen da. Izan ere estalki zaio bere azpian 
hezur barruan kokatzen den tinpanobarrunbeari; hala ere morfologia aldetik ez du 
ezaugarri berezirik goi aldetik begiratuta. Tinpano barrunbea entzumenhezurtxoak 
kokatzen diren harri itxurako hezur barruko barrunbe txikia da. 

Tinpanobarrunbeak komunikazioak ditu bere aldameneko zenbait espazio eta 
barrunberekin. Batetik komunikatuta dago atzerantz mastoidegelatxoekin, Aditus ad 
antrum izena duen pasabide estu baten bitartez. Bestetik aurrean ere garezurrez kanpoko 
espazioarekin harremanean dago entzumentutu izeneko zulo irregular baten bitartez 98, 
bereziki eztarriaren goi aldeko zatiarekin. 

91 Canaliculus tympanicus. Zulotxo honetatik parasinpatiko sistemako tinpano-nerbio (N. tympanicus) txikia igarotzen
da. 

92 Apex partis petrosae
93 Foramen lacerum
94 Nerbio sistema autonomoko adartxoez gain goranzko eztarri arteriaren meninge-adar batzuk eta leize itxurako 

zabalgunerako zain bitartekari txiki batzuk ere zuloa zeharkatzen dute. 
95 Sulcus sinus petrosi superioris
96 Eminentia arcuata. Hezur barruan kokatuta dagoen orekarako organoak eragindako ganbilgunea da, hain zuzen 

zirkulu erdi itxurako goiko kanalak eragindakoa. 
97 Tegmen tympani
98 Tuba auditiva, Tuba auditoria. Tutuak berez bi osagai ditu, bata hezurrezko aipatutakoa, eta bestetik kartilagozko 

tutu erdi itxurako xafla bat. 

Halaber, tinpanobarrunbea entzumenorganoaren osagai nagusietako bat da. 
Barruan dauzka hiru entzumenhezurtxoak 99 eta harremanean dago kanpoko entzumen
kanalarekin, tartean dutelarik tinpanomintza, hala nola entzumenorganoaren nerbio
osagaia duen hezurrezko labirintoarekin. 

Azkenik, tinpanobarrunbetik lokihezurra zeharkatzen duen kanal garrantzitsu bat 
igarotzen da. Aurpegikanal 100 izeneko pasabide honek harremanean ipintzen ditu atzeko 
garezurhobia eta garezurraren behe aldeko aurpegia. Kanalaren muturretako bat harri 
itxurako hezurrean atzeko garezurhobira irekitzen den barruko entzumenmeatua da (ik. 
aurrerago). Meatuan barrena sartu eta tinpanobarrunbearen aldamenean kanala bat
batean beherantz okertzen da; beherantz abiatu eta segituan estiloidemastoideetako 
zuloan du bere garezurrez kanpoko irekiera. 

Oraindik ere harri itxurako hezurraren goi aldeko aurpegian bi zulotxo aldakor 
aurkitzen dira, elkarrengandik oso gertu, tinpanoestalkia baino aurre eta apur bat 
erdialderago: harri itxurako nerbio nagusiaren kanalaren hiatoa 101 eta doi bat albo 
alderago harri itxurako nerbio txikiaren kanalaren hiatoa 102. Gehienetan agerian dira 
hiato bakoitzetik aurre eta erdialderantz milimetro gutxiz luzatzen diren ildo estuak ere. 
Harri itxurako nerbio nagusiaren ildoa 103 zulo urraturantz abiatzen da eta sarritan 
bertaraino iristen da iritsi ere. Harri itxurako nerbio txikiaren ildoa 104 arrautza itxurako 
zulorantz orientatuta dago baina gehienetan ez da bertaraino iristen. Aldakor dira bai 
hiatoak eta bai ildoak, eta sarritan bat eginda ere aurki daitezke. 

Harri itxurako hezurraren erpin gainean trigeminusaren aztarna 105 izeneko 
atzamarpunta baten handierako aztarna biribildu txiki bat aurkitzen da, zulo urratu atze
atzean.

Harri itxurako hezurrean garezurraren atzeko hobira begira dagoen aurpegi edo 
horma zutean entzumen organoarekin eta zainsistemarekin zerikusi duten bi osagai daude.
Nabarmenena barruko entzumenmeatu 106 izeneko zulogunea da; hau da, aipatu bezala, 
aurpegikanalaren irekieretako bat. Hezurraren goiko ertzetik milimetro gutxira eta 
erpinetik ere gertu samar kokatuta dago. Atzerago, meatuaren hurrengo, arku azpiko hobi
107 izeneko sakonune irregularra aurkitzen da. Are atze alderago beste sakonune 
nabarmenago bat aurkitzen da eta beronen barrenean hezur barrura daraman zulo txiki 

99 Ingudea, mailua eta estribua. 
100 Canalis facialis, nerbio homonimoaren pasabide. 
101 Hiatus canalis n. petrosi majoris.
102 Hiatus canalis n. petrosi minoris
103 Sulcus n. petrosi majoris. Aurpegi-nerbioaren adar den nerbio homonimoarentzat. 
104 Sulcus n. petrosi minoris. Nerbio homonimoa darama arrautza itxurako zulora edo esfenoide-harri itxurako 

artekaraino. 
105 Impressio trigeminalis
106 Porus acusticus internus eta Meatus acusticus internus. Bere bidez harri itxurako hezur barrura sartzen dire gara 

aldeko VII. eta VIII. nerbioak.
107 Fossa subarcuata. Bertan dura mater luzakin bat lotzen da eta zuloaren bidez odol-hodi txikiak ere labirintora 

abiatzen dira. 

bat. Atarikanaltxoaren irekiune 108 izena hartzen duen zulotxo hau hezurrezko 
labirintoraino iristen den kanal baten sarbidea da. 

Bestalde, zainekin zerikusi duten osagaien artean hiru aipa daitezke. Batetik, harri 
itxurako hezurra bera eta mastoide irtengunea elkartzen diren tokian sigma itxurako 
zabalgunearen ildo 109 izeneko S egiturako ildo nabarmen bat aurkitzen da, zentimetro bat
ingurukoa edo gehixeagokoa zabaleran, garondohezurrarekiko mugan bertan. Ildoaren 
aurre aldeko muturra jugularmuxarraduran bukatzen da, eta hemen gehienetan antzeman 
dakioke jugularzuloa bi konpartimentutan banatzen duen jugular barruko irtengunea. 
Ildoaren atze aldeko muturrak garondohezurrean jarraitzen du atzerantz, eta ibilbide 
honetako tokiren batean mastoidezulo 110 aldakorraren barru aldeko irekiunea aurkitu ohi
da, gorago edo beherago. 

Garondohezurra 111 

Buruaren atze eta behe aldean kokatutako hezur bakuna da. Gizaki helduarengan 
lau zatik osatzen dute: oinaldeko zati 112 eta garondoko ezkata bakunek 113 eta ezker eta 
eskuineko alboko zatiek 114. Jaiotorduan ez dira oraindik ere guztiz bat eginda aurkitzen, 
kartilagoz elkarri lotuta baizik. 

    
Garondohezurraren kokapena garezurrean alboko, atzeko eta beheko ikuspegietatik.

Lau zatiek zulo nagusi 115 izeneko zulo biribil zabal bat inguratzen dute, zuloaren 
aurrean oinaldeko zatia, zuloaren atzean ezkata, eta zuloaren eskuinezkerrean alboko 
zatiak. Zulo nagusiak elkarrekin harremanean jartzen ditu bizkarrezurkanala eta garezur
barrunbea.  

108 Apertura canaliculi vestibuli 
109 Sulcus sinus sigmoidei
110 Foramen mastoideum
111 Os occipitale
112 Pars basilaris
113 Squama occipitalis
114 Pars lateralis
115 Foramen magnum. Gara aldeko XI. nerbioaren ornomuineko erroak eta orno arteria-zainek ere zulo hau dute beren 

pasabide. 

Oinaldeko zatia zulo nagusitik aurrerantz eta gorantz luzatzen den xafla estu samar 
bat da. Bere garezurrez kanpoko aurpegia latza da oro har, zenbait gihar lotzen baitzaizkio.
Aipagarria da bere luzera erdian gutxi gorabehera eztarrituberkulu 116 izeneko gangar edo
irtengune txiki eta bakun bat kokatzen dela, erdiko planoan. 

Berriz, garezur barruko aurpegia clivus izenez ezagutzen da 117. Clivusa zulo 
nagusitik aurrerantz eta aldapa antzera gorantz luzatzen da, turkiar jarlekuko eskualdetik 
gertu esfenoide hezurrarekin bat egin arte. Bere gainazalean entzefaloaren enborra eta bere
meningemintzak ezartzen dira. 

Oinaldeko zatiaren alboetako aurpegiak lokihezurraren harri itxurako zatiari 
eransten zaizkie eskuin eta ezkerrean. Alde bakoitzean, clivusa eta lokihezurra elkartzen 
diren tokian milimetro gutxiko zabalerako harri itxurako beheko zainzabalgunearen 
ildo 118 irregularra aurki daiteke, zain homonimoaren kokaleku. Ildo txiki hau turkiar 
jarlekutik jugularzuloraino luzatzen da, clivusaren alboetako ertzei jarraituz. 

Garondohezurraren alboko zatiak malkartsuak dira eta loki hezurrarekin bat eginda
aurkitzen dira. Garezuroinaldeari behetik begiratzen bazaio, zulo nagusiaren albo 
aldeetako ertzetan agerian dira garondoko kondilo 119 izeneko arrautza itxurako giltza
aurpegi ganbilak. Irtengunetxo hauen gainaldea leunleuna izaten da, giltzatu egiten baita 
atlas ornoak garondoari begira azaltzen dituen giltzaaurpegitxoekin. 

Kondiloen aldamenean badira beste zenbait osagai ere aipagarri. Batetik, kondilo 
atzeatzean kondilohobi 120 izeneko sakonune txiki bat aurkitzen da eta hobi barruan 
milimetro gutxiko diametroko zulo biribil bat kokatuta dago, kondiloaren atze aldeko 
muturretik oso gertu. Zuloa kondilokanal 121 izeneko kanal baten sarbidea da. Kanalak 
ibilbide oso motza egiten du gorantz hezur barrutik eta segituan garezur barrura irekitzen 
da sigma itxurako zabalgunearen ildora iaia jugularzuloan bertan. 

Berriz, kondiloaren aurre aldeko muturretik gertu bestelako hipogloso nerbioaren 
kanal 122 izeneko zulo zabalago bat aurkitzen da. Kanalaren garezur barruko irekiera 
agerian da zulo nagusiaren albo aldeetako ertz edo hormetan, batez ere garezurrari behe 
eta albo aldetik begiratzen bazaio. Barruko irekiera hau aldakor samarra da egitura aldetik 
eta sarritan bikoitza ere izaten da, edo adibidez alde batean bakuna eta bestean bikoitza 
ere. 

116 Tuberculum pharyngeum. Bertan eztarriaren errafea lotzen da (Raphe pharyngis) eta nolabait eztarriko gihar 
hertsatzaileak tuberkulu honetatik zintzilik edo tuberkuluak eutsita daude. 

117 Clivusaren gainean garun-enborra ezartzen da. 
118 Sulcus sinus petrosi inferioris.
119 Condylus occipitalis. Kondilo bat berez zenbait giltzaduretan esku hartzen duen osagai-mota bat da, eta beraz 

gorputzeko beste zenbait tokitan ere aurki daitezke. 
120 Fossa condylaris.
121 Canalis condylaris. Garezurrez kanpoko eta garezur barruko zain-bideak elkarrekin harremanean ipintzen dituen 

zain txiki baten pasabide da. 
122 Canalis nervi hypoglossi. 

Kondiloa baino albo alderago jugularirtengune123 izeneko masa irregular bat 
kokatzen da. Eskualdetxo honetan bertan hipogloso nerbioaren kanala garezur kanpora 
irekitzen den tokia baino milimetro gutxi albo alderago jugularhobi 124 izena hartzen duen
zentimetro inguruko sakonune biribildu bat aurkitzen da, garondohezurra lokihezurrari 
eransten zaion tokian. Garondohezurrak eta lokihezurrak biek dute jugularmuxarradura
125 izeneko hozka bana, eta elkarrekin batera garezur oinaldearen pasabide nagusietako bat 
eratzen dute: jugularzuloa 126. Zuloa ezkutuan da garezurraren goiko eta beheko 
ikuspegietan baina agerian da bereziki garezur oinaldeari behetik eta aurretik begiratzen 
bazaio. Ikuspegi honetatik jugularzuloaren perimetroa aztertzean handiera ezberdinetako 
bi zati edo konpartimentu antzematen zaizkio, goitik eta behetik proiektatzen diren 
hezurrezko muturtxoz elkarrengandik banatuta. Batetik pasabide zabal eta biribildu bat 
bereiz daiteke albo aldean eta beste askoz txikiago bat erdialdean. Perimetroaren goi 
aldeko silueta lokihezurraren aipatutako jugularmuxarradurak osatzen du, eta berriz 
behekoa garondohezurraren homonimoak. Hezurrezko muturtxoak jugularbarruko 
irtengune 127 izenez ezagutzen dira biak, bai lokihezurraren goitik beherako proiekzio edo 
luzakina zein garondohezurraren behetik gorakoa. 

Jugularirtengunearen garezur barruko aurpegian sigma itxurako zain
zabalgunearen ildoaren 128 zati bat kokatzen da. Ildoak berez lokihezurraren eta garondo
hezurraren arteko muga zeharkatzen du eta bi hezurretatik igarotzen da. 

Garondohezurraren ezkata zulo nagusitik atzerantz eta gorantz hedatzen den zati 
zapal samarra da. Ezkataren zatirik handiena paretahezurrei lotzen zaie, bere goi aldeko 
zatia bereziki, eta berriz behealbo aldeko zati txikiago bat loki hezurraren mastoide 
irtenguneari lotuta geratzen da. Morfologia aldetik, ezkataren garezur barruko ezaugarri 
nagusiak zainzabalguneek bertan eragindako aztarnak dira, eta garezurrez kanpoko 
aurpegian berriz garondopeko zenbait gihar eta mintzek hezurrari lotzean eragindako 
aztarna eta markak dira. 

Garezurrez kanpoko aurpegian kanpoko garondogoragunea 129 antzematen zaio 
erdiko planoan, zulo nagusiaren eta ezkataren goiko muturraren arteko distantzia erdian 
gutxi gorabehera. Goragune hau aldakor samarra da egitura aldetik; batzuetan leun samar 
azaltzen da baina itxura zorrotzez ere aurki daiteke eta beherantz proiektatzeko joera 
izaten du 130. Goragunetik alboetarantz garondopeko goiko lerroak 131 abiatzen dira eta bi 

123 Processus jugularis. garondo-hezurraren zati hau bizkarrezurreko ornoen antzera garatzen da, eta zentzu honetan 
bereziki ornoen zeharkako irtenguneen baliokidetzat hartzen da. 

124 Fossa jugularis. 
125 Incisura jugularis. garondo-hezurrean, jugular-irtengunearen aurre aldeko ertz biribilduak osatzen du hain zuzen 

jugular muxarradura. 
126 Foramen jugulare. 
127 Processus intrajugularis. 
128 Sulcus sinus sigmoidei. zabalgunea ez da bi aldeetan simetriko izaten, eta sarritan eskuin aldekoa zabalagoa izaten 

denez ildoa bera ere ohiz nabarmenagoa da ezkerrekoa baino. 
129 Protuberantia occipitalis externa. 
130 Gizonezkoengan nabarmenago izan ohi da. Toki honetan txertatzen zaio garondo-hezurrari zenbait idun-ornorekin 

lotzen duen garondopeko lotailu sendoa. 
131 Linea nuchalis superior.

eskualdetan banatzen dute ezkataren kanpo aldeko aurpegia. Marraz gorako zatirik 
handiena garezurgangari dagokio eta gainazal leuna izaten du, eta berriz marraz beherako
eremu txikiagoa garezuroinaldeari dagokio eta latzago azaltzen da beti, bertan eskualde 
honetako gihar eta mintzak lotzen baitzaizkio hezurrari. Batzuetan, goragunetik 
alboetarantz garondopeko lerro goren 132 izeneko beste gangar xumeago bat abiatzen da 
alboetarantz, goiko lerroa baino pixka bat gorago. 

Garondopeko goiko lerrotik zulo nagusira bitarteko eremu latz honetan goragunetik 
zuloraino erdiko marratik luzatzen den kanpoko garondogangar 133 bat aurkitzen da 
batzuetan. Honakoetan eskualde honen eskuineko eta ezkerreko erdiak elkarrengandik 
banatuta geratzen dira. Gangarraren luzera erdian gutxi gorabehera zeharkako norabidea 
duen garondopeko beheko lerro134 izeneko beste gangar bat gurutzatzen zaio, eta beraz 
goiko lerroaz beherako eskualde latz hau aldiz eskualde txikiagotan banatuta geratzen da, 
bertako gihar ezberdinak garondohezurrari lotzen zaizkion eskualdetxoetan hain zuzen. 

Bestalde, ezkataren garezur barruko aurpegia goiko eta beheko bi eskualdetan 
banatuta dago, bai eskuin eta bai ezker aldean, eta hortaz lau eskualdetan guztira. Goiko bi
eskualdeei garuna eta bere meningemintzak eransten zaizkie, eta sarritan garunen 
bihurguneek hezurrari eragindako aztarnak ere agerian izaten dira. Aldiz, beheko 
eskualdeei garuntxoa eta bere mintzak eransten zaizkie. Lau eskualde hauen arteko muga 
bezala zainzabalguneek eragindako gurutze itxurako aztarnak aurkitzen dira. Alegiazko 
gurutze honen erdiguneak barruko garondogoragune 135 izena hartzen du. Erdigune 
honetatik gorantz goiko gezizabalgunearen ildoa 136 abiatzen da. Berriz, beherantz zulo 
nagusiraino barruko garondogangar 137 estua luzatzen da, bakuna batzuetan eta bikoitza 
beste batzuetan 138. Azkenik, alegiazko gurutze honen erdigunetik zeharkako 
zabalgunearen ildoak 139 abiatzen dira alboetarantz. 

132 Linea nuchalis suprema. Bertan lotzen zaio garondo-hezurrari Galea aponeurotica, Epicranius giharraren tendoi 
zabala. 

133 Crista occipitalis externa. 
134 Linea nuchalis inferior. 
135 Protuberantia occipitalis interna. Zentzu zabalago batean eremu honi gurutze itxurako goragune (Eminentia 

cruciformis) izena ere ematen zaio. 
136 Sulcus sinus sagittalis superioris. 
137 Crista occipitalis interna. 
138 Gangar honetan garuntxoaren igitaia lotzen da, eta igitaiaren bi orrien artean batuta garondoko zabalgunea (Sinus 

occipitalis) aurkitzen da zulo nagusiranzko bidea egiten. Hezurrari igitaiaren bi orriak elkarrekin bat eginda lotzen 
zaizkionean gangarra bakun azalduko zaigu, baina zabalgunea nabarmen samarra bada igitaiaren bi orriak bereiz lot
dakizkioke hezurrari, zabalguneak eragindako ildo leuna bitartean dutela. Honakoetan aproposagoa da garondoko 
sinuaren ildo (Sulcus sinus occipitalis) bezala izendatzea. 

139 Sulcus sinus transversi. 

